
Á Á saṅkīrṇastabakaḥ trayōviṃśaḥ Á Á
samastaguṇavistāra samāvēśanivēśanam Á
vandē’ravindanilayaṃ varadaṃ paradaivatam Á Á 23.1 Á Á
audāryaśēvadhiranindita kāntisindhuḥ

ōjaḥ prasādanidhirujjvalasaukumāryā Á
vaidarbharītiriva vāridhirājakanyē

ślāghāpadaṃ bhavasi sāravidāṃ kavīnām Á Á 23.2 Á Á
ārambhamētya mahanīya mamōghayatnā

prāptyāśayā śritapadā paramēpsitasya Á
nityaṃ phalaṃ kalayasē niyatāptibhājā

nāthēna nāṭakakalāparipāṭikēva Á Á 23.3 Á Á
vyāptyā prasiddhā śritapakṣapātā

bādhānabhijñā pratipakṣaśūnyā Á
samīhitaṃ sādhayasi dhruvaṃ naḥ

saddhētuvad dugdhapayōdhikanyē Á Á 23.4 Á Á
prakṛtiruciramūrtiḥ pratyayānāṃ vidhātrī

samadhikaguṇavṛddhiḥ sādhutāmādadhānā Á
sṛjati padamajādyairīpsitāṃ drāgananta -

sthiraphaṇitividhēyā śabdavidyēva padmē Á Á 23.5 Á Á

adhikaraṇa vicārārambhasīdadvipakṣaṃ
kimapi viśadayantyā kṛtsnavēdārthatattvam Á

galati gahanakarmālambanaṃ mōhajālaṃ
kamalamukhi bhavatyā karmamīmāṃsayēva Á Á 23.6 Á Á

caturākṛtilakṣaṇābhirāmā
paradēvasya guṇān prakāśayantī Á

upadarśayasē’pavargamārgaṃ
mama śārīrakabhāratīva mātaḥ Á Á 23.7 Á Á

suvarṇaśrīramyaṃ śubhakarapadarcaṃ śrutikulaṃ
bhavadrūpaṃ cēdaṃ bhavati mahitaṃ brāhmaṇagaṇaiḥ Á

tayōritthaṃ bhēdaḥ sphurati taṭinījānitanayē
budhēndrairadhyēyaṃ prathamamitarad dhyēyamiti ca Á Á 23.8 Á Á

vyākōcavārijadharāṃ dvijarājasēvyām
avyāhatāmamṛtaśaivalinīmiva tvām Á

niḥsīma saṃsṛtinidāgha vidāhataptāḥ
kēcit sudhābdhitanayē kṛtinō bhajantē Á Á 23.9 Á Á

vātsalyaṃ tava rāghavapraṇayini
vyācaṣṭa kākāsuraḥ

śaktiṃ durghaṭasādhanīṃ hanumataḥ
śītassa vālānalaḥ Á

audāryaṃ tvadapāṅgalabdha vibhavō -
llāsā mahēndrādayaḥ

kāruṇyaṃ kṛpaṇā vayaṃ tu viguṇā
nirhētukaṃ rakṣitāḥ Á Á 23.10 Á Á

dōṣaughaḥ śaraṇaṃ jagāma guṇatā -
māditsuraṅgāni tē

kauṭilyaṃ kimapi bhruvau kaṭhinatā
kalyāṇi vakṣōruhau Á

dāridryaṃ bata madhyabhāgamadharaṃ
rāgastamaḥ kuntalān

cāpalyaṃ dṛśamamba mandagatitā
pādau ca maugdhyaṃ mukham Á Á 23.11 Á Á

kṛtastvayā dēvi kṛpākaṭākṣa -
lēśairahaṃ ślōkakṛdarbhakō’pi Á

paraṃ tvahaṃ ślōkakṛdityabhīkṣṇaṃ
kadā nu gāyēyamiti pratīkṣē Á Á 23.12 Á Á

āgastatiṃ mē kimadṛśyavidyām
adhyāpayasyabdhisutē tathā tvam Á

sa viśvataścakṣuradhōkṣajō’pi
na paśyati vyaktatamāṃ yathainām Á Á 23.13 Á Á

rakṣēti nāthasavidhē tava gāḍhamuktiḥ
yadyudgatā mama bhavēttata ēva muktiḥ Á

ētāvati śritamanōrathapūraṇē’smin
kṛṣṇapriyē nanu tathāpi kiyān vicāraḥ Á Á 23.14 Á Á

yadyunninīṣasi yadūdvahavallabhē māṃ
karmāṇi kāraya tadā kaluṣōjjhitāni Á

nairghṛṇyamēṣi yadi vā na tatō’pi dūyē
nairāśyamēva hi sukhaṃ nigadanti santaḥ Á Á 23.15 Á Á

naivāpavargamati durgamamarthayē’haṃ
na svargamamba na tatō’pyaparaṃ ca saukhyam Á

abhyarthayē harisakhi tvayi bhaktimātram
atrāpi cintayasi cēdatha kiṃ karōmi Á Á 23.16 Á Á

mā kōpaṃ kuru mātarēkamadhunā
jalpāmi dhṛṣṭō vacaḥ

śaktiḥ kartumakartumanyathayituṃ
jāgarti yēyaṃ tvayi Á

tallēśō mama cēdasētsyadamṛtaṃ
sarvānanēṣyaṃ kṣaṇāt

vidmō naivamupēkṣasē ghanakṛpā
kasmāttvamasmāniti Á Á 23.17 Á Á

saundaryasya nidhirmudāmudayabhūḥ
saṃpattimañjūṣikā

kāntīnāṃ nilayaḥ kalājalanidhiḥ
kṣāntērniśāntasthalī Á

dākṣiṇyasya śaraṇyasadma kamalē
dātṛtvaviśrāntibhūḥ

āsthānī yaśasāṃ prapā’si satṛṣā -
mādyasya puṃsō dhanam Á Á 23.18 Á Á

mōhōnmūlanamūlikā bhavajuṣāṃ mōkṣādhva niśrēṇikā
cētaḥ śuddhividhānasiddhagulikā cintātamaścandrikā Á

vidyāvibhramaśālikā’si kamalē viṣṇōrurōmālikā
mātastvaṃ mama pārijātalatikā mōdāmbudhērvīcikā Á Á 23.19 Á Á

vikāsaḥ puṇyānāmapi ca vikacāmbhōruharucāṃ
vivartō harṣāṇāṃ vitatiramṛtānāṃ pariṇatiḥ Á

vikāraḥ kāruṇyāmṛta jaladhivīcī pariṣadāṃ
vikalpaḥ kalpadrōrjanani tava vīkṣā vijayatē Á Á 23.20 Á Á

prajñālatānāṃ kimupaghnayaṣṭiḥ
panāyatāṃ kāmagavī kavīnām Á

prapañcamātastvamakiñcanānāṃ
prāṇapratiṣṭhā paramā’si kāṣṭhā Á Á 23.21 Á Á

asmādṛśāmabhyudayāṅkurō vā
nāthasya padmē nayanōtsavō vā Á

divyauṣadhaṃ vā duritāmayānāṃ
pāraṃ paraṃ vā bhavatī bhavābdhēḥ Á Á 23.22 Á Á

tāṭaṅkarakṣāṃ tridaśāṅganānāṃ
taraṅgiṇījānitapaḥ phalaṃ śrīḥ Á

dāridryavidrāvaṇamūlavidyāṃ
jagurjagannāyakanāyikāṃ tvām Á Á 23.23 Á Á

pariṣkṛtiṃ paṅkajakānanānāṃ
parāyaṇaṃ naḥ śaraṇāgatānām Á

santaḥ śakuntadhvajasundari tvāṃ
sarvasvamāhuḥ sakalāgamānām Á Á 23.24 Á Á

parikarma vinirmalaṃ murārēḥ
pratiyatnaṃ pratibuddhaśēmuṣīṇām Á

bhavatīṃ bhavatīkṣṇayātanānāṃ
abhicārāhutimāhurabdhikanyē Á Á 23.25 Á Á

munimānasa rājahaṃsikā vā
murabhitkalpaka mañjumañjarī vā Á

śrutipañjaradivyaśārikā vā
janani tvaṃ guṇaratnapēṭikā vā Á Á 23.26 Á Á

pratisṛṣṭiriyaṃ taḍillatānāṃ
pariṇāmō nu śirīṣamañjarīṇām Á

pratibhāti hṛdi tvadīyamūrtiḥ
parivṛttirharipatni kāñcanānām Á Á 23.27 Á Á

prastāvanā bhuvanapālana nāṭakasya
prācyā diśō dhavalimā bhavakālarātrēḥ Á

durgarva sarvarajanīcara dhūmakētuḥ
dōṣadrumasya paraśustava dēvi rūpam Á Á 23.28 Á Á

ālānayaṣṭirasi yōgimanōgajānām
āśāpiśāca parimōcana yantravidyā Á

kārtāntalōka gamana pratirōdhamudrā
kāruṇyapuṇyataṭinī kamalālayē tvam Á Á 23.29 Á Á

śaradaṃ tamōghanānāṃ
śāśvatasukhasampadāmupōdghātam Á

śaraṇaṃ vrajāmi kamalē
śaurivaśīkāra mūlikāṃ bhavatīm Á Á 23.30 Á Á

Á Á iti śrīmadvēṅkaṭādhvariviracitē śrīlakṣmīsahasrē

saṅkīrṇa stabakaḥ trayōviṃśaḥ Á Á

